Galasya 1:1 i Galasya 1:7

Solati Pablo diya te Tege
Galasya

1 Se solat seini, lekat kanak si Pablo. Siak se
sebad sogounun i Cristo. Kena otaw se simogo
kanak. Kena heman pineokit te otaw se migsogo
kanak. Meneng se simogo kanak, yan siJesu Cristo
aw Timanem Amay mig-antay ki Cristo lekat te
nematay. 2 Kedita day nemenal se mig-indan
kenyo te eg-eneng-enengen day se kedita niyo
egpemenal te Timanem doton te teg sebad-sebad
lonsod te Galasya.

31beg ko, begayan kaw te tabang aw kelinaw te
pedowan lekat te Amay tadon Timanem, aw lekat
te Pengolo tadon si Jesu Cristo. 4 Lekat te kandin
ibeg, nematay si Cristo amon meabat se kedita
te sala tadon, amon eked kidon taking te menge
otaw eg-inang te medaet dini te keneyonan. Tim-
0lo si Cristo mig-inang kenyan, so yan se ibeg te
Timanem Amay tadon. 5 Timanem se iduyun te
wedad temanan. Metoman iyan.

Wedad doma kelowaan lekat te sala
6 Menge kedowa ko, onto a nepela kenyo, so
te weda pa kenamay, timinayog kaw den ekon
te Timanem timawal kenyo pineokit te tabang i

Cristo. Nemenal kaw den ekon te sebad kemolo
tolada tepad te kelowaan te otaw. 7 Meneng

wedad doma kelowaan te otaw, 0l0 siyan intolada
day kenyo. Se menge otaw eghbulung te aneng-
aneng niyo, ibeg dan selilinan se Mepiya Indan

tepad ki Cristo te kebolalaw. & Meneng eked iyan
kepakay. Pengkey sinu se megtolada te sebad
kemolo tolada kena onawa te intolada day kenyo
kedengan tepad te kelowaan te otaw, yan se ipelu-
mun te Timanem, pengkey sikami, aw pengkey
anghil lekat te langit. 9 Inikagi ko den ini kenyo
kedengan, meneng toda ko ikegiyen. Pengkey
sinu otawi, aw kena onawa te pinemenalan niyo
se itolada din tepad te kelowaan te otaw lekat te
sala, yan se ipelumun te Timanem.

10 Tka niyo eg-aneng-aneng te ibeg ko iduyun
a te doma otaw, meneng ibeg ko Timanem se
domuyun kanak. Ika niyo eg-aneng-aneng te ibeg
ko meluba se doma otaw kanak, so aw yan se ibeg
ko, eked a pegsagda te pegtolada dan te kebolalaw.
Meneng migsagda a den kandan so sogounun a i
Cristo.

Ininang te Timanem si Pablo sogounun i Cristo

11 Menge kedowa ko, seini se ipetaga-taga ko
kenyo, kena lekat te aneng-aneng te otaw se
Mepiya Indan tepad ki Cristo, siyan intolada ko
kenyo, 12 so wedad otaw migtolada te Mépiya
Indan diya kanak, meneng impetaga-taga i Jesu
Cristo kanak se Meépiya Indan seini.

13 Dinineg niyo den se kanak keogpa dalem te
pegtaking ko te ketanem te menge Judiyo. Onto ko
pinemilang se menge otaw nemenal te Timanem,
aw ibeg ko ipeimatay se kedita dan. 14 Labi a pa
measeb diya te doma ko menge Judiyo onawa te
idad ko te peg-iling te punu ingkeliwat i Moises,
so labi a pa measeb diya kandan te pegtolo ko te
kedita te ketanem te kemonaan day. 15 Pengkey

yan se ininang ko, meneng pineokit te tabang te
Timanem, pinemalli a din te weda a pa tebaw
amon inangen a din sogounun i Cristo. Netoman
den iyan. 16 Impekita te Timanem kanak se Bata
din amon itolada ko doton te menge otaw kena
Judiyo. Penga niyan, wedad otaw dinotonan ko
amon megtolada kanak. 17 Weda a heman likd
doton te Jerusalem amon toledaan a te menge
otaw doton, slyan ininang sogounun i Cristo mona
diya kanak. Meneng dimeleg a ona doton te
kebigtilan iningedanan Arabya, aw penga niyan,
limiko a heman doton te lonsod te Damasko.

18 Weda a doton te Jerusalem lamig nepenga se
telo se omay. Miglegeb a doton ki Pedro. Olo dowa
simana se kenamay ko mig-ogpa doton kandin.
19 Wedad doma sogounun i Cristo pigkita ko, old
siyan kedowa i Jesus si Santiago. 20 Onto benal se
insolat ko kenyo seini. Netegahan te Timanem te

kena ini kebolalaw. ]
21 Peglekat ko doton te Jerusalem, dimeleg a

doton te Sirya aw doton te Silisya. 22 Yan se doun

te weda kilala kanak se kedita te otaw nemenal
ki Cristo doton te Judiya, so weda a dan lumun

kitai. 23 Meneng dinineg dan o0lo diya te menge
doma otaw eg-ikagi, “Kedengan, se otaw sida, onto
din egpemilangen se kedita tadon egpemenal ki
Jesus. Ibeg din kedengan, ipeimatay se kedita
tadon, meneng songkani sikandin den ekon se
migtolada te pegpemenal ki Jesus.” 24 Yan se doun
te dimuyun dan te Timanem, so nemenal a den ki
Jesu Cristo.

2

Pegketipon te menge sogounun i Cristo doton te
Jerusalem

1 Penga te sempolo teg epat se omay, limiko a
doton te Jerusalem. Timaking kanak si Bernabe,
aw impetaking day heman si Tito. 2 Dimoton a te
Jerusalem, so yan se ibeg te Timanem impetaga-
taga din kanak. Pegdateng day doton, migtipon
se kedita day menge sogounun i Cristo doton te
kesikmihan. In-indan ko kandan se Mépiya Indan
tepad ki Cristo gayed ko ipegtolada diya te menge
otaw kena Judiyo. Eg-ikagi a, se otaw memenal
ki Jesus, yan se otaw doen kelowaan lekat te
sala, kena pineokit te pegtolo te punu ingkeliwat
1 Moises. In-indan ko iyan amon ketegahan te
menge doma sogounun i Cristo te metolid se in-
tolada ko, aw amon eked dan peg-aneng-aneng
te kolang se pegtolada ko te menge otaw kena
Judiyo. 3 Minikagi se kedita te sogounun i Cristo
te metolid se intolada ko diya te menge otaw kena
Judiyo. Pengkey kena Judiyo se doma ko si Tito,
meneng weda legesi te menge sogoununiCristo se
pegtoli kandin tepad te punu ingkeliwat i Moises.
4 Meneng doen menge doma Judiyo eden dan
aw netegahan dan se kebenalan. Migsima dan
kenami te pegtipon day amon ketegahan dan aw
egtoloen te otaw nemenal ki Jesu Cristo se punu
ingkeliwat 1 Moises, so ibeg dan, toloen tadon
se punu siyan. Meneng si Cristo man se tapay
migpelowa kenitadon lekat te punu siyan. > Weda
kay palos tolo te ibeg dan, so ibeg day wedad
kebolalaw tolada isanged diya te kebenalan, siyan
Mepiya Indan tepad ki Cristo intolada day kenyo.

6 Pegdineg dan te intolada ko, wedad palos tinoda
te menge sogounun i Cristo. Aneng-aneng ko,
pengkey melangkaw se gulal dan, meneng mig-
onawa kay, so diya te Timanem, kena sikandan se
melangkaw diya te doma dan otaw nemenal.

7 Wedad kagi ko tinoda dan, meneng aneng-
aneng te menge doma sogounun i Cristo te insogo
a te Timanem megtolada te Mépiya Indan tepad ki
Cristo doton te menge otaw kena Judiyo, iling te
pegsogo din ki Pedro kedengan megtolada tepad
ki Cristo doton te menge Judiyo. 8 Migtabang
se Timanem ki Pedro te pegtolada din doton te
menge otaw Judiyo, aw tinebangan a heman te
Timanem te pegtolada ko te menge otaw kena
Judiyo. 9 Si Santiago, si Pedro, aw si Juan ekon
se melangkaw diya te kedita dan menge sogou-
nun i Cristo. Mig-aneng-aneng dan te insogo a te
Timanem. Migsebad se pedowan te kedita day
menge sogounun i Cristo te mepiya aw yan se inan-
gen day si Bernabe se megtolada te menge otaw
kena Judiyo, aw yan se kandan inangen se meg-
tolada te menge Judiyo. Yan migpeelimenoway
kay doton, so migsebad se pedowan te kedita day
kenyan. 10 Sebad 0l0 se impunu dan kenami
te gayed kay megtabang te menge otaw sagkep
doton te Judiya, siyan otaw nemenal te Timanem,
aw yan se ibeg ko gayed inangen.

Sinagda i Pablo si Pedro doton te Antyokya

11 Doen aldaw onto ko sinagda si Pedro, so
doen ininang din kena mépiya. Pegdateng din
doton te Antyokya, 12 gayed sikandin egpengaen
doma te menge otaw kena Judiyo. Mépiya iyan,

meneng pegdateng te menge otaw insogo i San-
tiago, pengkey netegahan i Pedro te mepakay
aw komaen doma te menge otaw kena Judiyo,
limenga sikandin kimaen doma dan, amon eked
sikandin silahi te menge otaw egtolada te keilan-
gan toloen se menge punu ingkeliwat i Moises.
13 Nekesala heman se menge doma Judiyo, so
mig-iling dan heman ki Pedro. Pengkey si Bern-
abe eleg mig-iling kandan. Migpelingo-lingo dan
te weda dan ketegahi te diya te aneng-aneng te
Timanem onawa se pegkesawol te kedita te sakop
din, pengkey Judiyo aw kena Judiyo. 14 Pegketaga-
taga ko ki Pedro te kena dan ebey egtekingan se
kebenalan te Mepiya Indan tepad ki Cristo, yan
se doun te migsagda a ki Pedro kidoen kinita
te menge otaw nemenal ki Cristo. Minikagi a,
“Sikona, pengkey onto ka Judiyo, meneng tine-
nanan nikaw den kedengan se ketanem te menge
Judiyo te eked dan kaen doma te kena Judiyo.
So tinenanan no den iyan, eked den kepakay aw
ipetolo nikaw se menge otaw kena Judiyo diya te
ketanem te menge Judiyo, so timanan ka den se
kamno kenyan.” Yan se inikagi ko ki Pedro.

Metolid se kedita pineokit te pegpemenal

15 Sikami Judiyo, kena kay iling te menge doma
otaw kena Judiyo, siyan gayed eglapang te punu
te Timanem, 16 meneng netegahan day den te
wedad palos otaw eneng-enengen te Timanem
te metolid dan pineokit te pegtoldo dan te punu
ingkeliwat i Moises, so 0lo otaw memenal ki Jesu
Cristo se eneng-enengen te Timanem te metolid
dan. Yan se doun te nemenal kay ki Jesu Cristo

amon meg-aneng-aneng se Timanem te metolid
kay pineokit te pegpemenal day kandin, so wedad
palos otaw eneng-enengen te Timanem te metolid
dan pineokit te pegtolo dan te punu ingkeliwat i
Moises.

17 Na, aw ibeg day meg-aneng-aneng se
Timanem te metolid kay pineokit te pegpemenal
day ki Cristo, keilangan mikagi kay te benal doen
sala ininang day, iling te menge otaw kena Judiyo.
Pengkey eked peg-aneng-aneng se Timanem te
metolid kidon pineokit te pegtolo tadon te punu
ingkeliwat i Moises, meneng eked keibeg si Cristo
aw gayed kidon meg-inang te sala. 18 Simpana
toda a tomaking te punu ingkeliwat i Moises
pengkey tapay a limenga te pegtaking ko kenyan,
ipetaga-taga ko te doen sala ko. 19So netegahan ko
te eked peg-aneng-aneng se Timanem te metolid a
pineokit te pegtolo ko te punu ingkeliwat i Moises,
yan limenga a te pegtold te punu siyan amon
megpesakop a diya te Timanem. 20 Pegpemenal
ko ki Cristo, iling te nematay a doma kandin
kidoen te kros. Lekat niyan, kena kenaken ibeg se
egbaya-baya kanak, meneng si Cristo se egbaya-
baya kanak so eg-ogpaan a din. Dalem pa te
peg-ogpa ko dini te keneyonan, megpesakop a
diya te Bata te Timanem egseligan ko. Dakel se
pedowan din kanak aw yan nematay sikandin
simelilin kanak. 2! Aw toda a tomolo te punu
ingkeliwat i Moises, yan ketéyogan ko se tabang te
Timanem, siyan tapay ko kininawa, meneng eked
a keibeg aw iling kenyan, so simpana meg-aneng-
aneng se Timanem te metolid se otaw pineokit te
pegtolo dan te punu ingkeliwat i Moises, wedad

den kekemowan te pegkematay i Cristo.

3

Otaw memenal se begayan te kaling pedowan

1Tay law kenyo menge otaw kidoen te Galasya,
iling te wedad inenengen niyo. Impesoway kaw
den te menge doma otaw kena egtolo te kebenalan
intolada ko kenyo kedengan. Impesoway kaw dan
pengkey tapay niyo dinineg se intolada ko kenyo,
pengkey tapay ko den sikiyo inindanan tepad te
pegkematay i Cristo kidoen te kros. 2 Netegahan
niyo den te nekekinawa kaw te Espiritu Santo
kena pineokit te pegtolo niyo te punu ingkeliwat
1 Moises. Meneng nekekinawa kaw te Espiritu
Santo pineokit te pegpemenal niyo te intolada
ko tepad ki Jesus. 3Ika niyo eg-iling te menge
otaw wedad inenengen. Pegteb0d niyo neme-
nal, tinebangan kaw te Espiritu Santo. Meneng
eden niyo aw meg-aneng-aneng se Timanem te
metolid kaw pineokit te pegsalig niyo te punu
ingkeliwat i Moises. 4 Eked kepakay aw wedad
ontong te kedita neokitan niyo te pegpemenal
niyo. > Timanem se egpemegay kenyo te Espir-
itu Santo, aw sikandin se eg-inang te kepelahan
doton kenyo. Se peg-inang din kani diya kenyo,
kena pineokit te pegtolo niyo te punu ingkeliwat
1 Moises, meneng pineokit te pegpemenal niyo te
intolada tepad ki Jesus.

6 Ipolingun ko iling te kemonaan day si Abra-
ham. Inaneng-aneng te Timanem te metolid
sikandin, so nemenal te metoman se impakang te
Timanem kandin. 7 Se kedita te otaw memenal,

yan se menge otaw inangen te Timanem iling
te bowad-bowad i Abraham amon begayan din
dan te impakang din ki Abraham. 8 Doen kagi te
Timanem insolat te eneng-enengen din te metolid
se kedita te otaw, pengkey Judiyo aw kena Judiyo,
pineokit te pegpemenal dan. Yan se mépiya indan
tapay intolada din ki Abraham, kagi din,

“Pineokit kamno, ibegay ko se mepiya diya te
kedita te otaw dini te keneyonan.”

9Na, nemenal si Abraham te inikagi te Timanem,

aw yan inaneng-aneng te Timanem te metolid

sikandin. Iling heman kenyan se kedita te otaw

memenal, so eneng-enengen heman te Timanem

te metolid dan.

10 Meneng se kedita te otaw meibeg eneng-
enengen te Timanem te metolid dan pineokit te
pegtolo dan te punu ingkeliwat i Moises, yan se
ipelumun te Timanem. So doen kagi te Timanem
insolat,

“Ipelumun te Timanem se kedita te otaw kena
onto egtolo te kedita te punu insolat i Moi-
ses.”

11 Netegahan tadon te wedad palos otaw eneng-

enengen te Timanem te metolid dan pineokit te
pegtolo dan te punu ingkeliwat i Moises, so im-
pesolat heman te Timanem,

“Se otaw memenal, yan se otaw eneng-enengen te
Timanem te metolid dan aw begayan din te
pedowan wedad temanan.”

Yan se kagi din. 12 Meneng se otaw meibeg eneng-

enengen te Timanem te metolid sikandin pineokit

te pegtolo din te punu ingkeliwat 1 Moises, yan se

otaw wedad kekemowan te kandin pegpemenal.
So doen kagi te Timanem insolat,

“Se otaw somalig te punu ingkeliwat i Moises, yan
se otaw keilangan tomolo te kedita te punu
siyan amon kebegayan te pedowan wedad

temanan.” . _ .
13Meneng wedad otaw meketolo te kedita te punu

siyan. Se otaw egsalig diya te punu ingkeliwat
1 Moises, yan se otaw ipelumun te Timanem pi-
neokit te menge punu slyan. Meneng si Cristo
se migpelowa kenitadon lekat te pelumun, so
sikandin se impelumun inselilin kenitadon. Se
pegpelumun kandin, yan se pegkematay din
doton te kros. So doen kagi te Timanem insolat,

“Pengkey sinu otawi se imetayan aw bitinen
doton te kayo intollok, yan se pengilala te
onto dakel se pelumun kandin.”

14 Pineokit te pegkematay i Jesu Cristo, se képiyaan

impakang te Timanem ki Abraham gebii, yan

se minapet den diya te kedita te otaw pengkey
kena Judiyo, amon mekekinawa kidon te Espiritu

Santo, siyan impakang te Timanem ibegay diya te

kedita te otaw memenal.

Eked pegkewedad se impakang te Timanem

15 Menge kedowa ko, aw doen otaw megpakang
diya te sebad otaw te doen ibegay din kandin,
wedad doma otaw mepakay megtoda te pakang
siyan, aw wedad heman otaw mekebatog meg-
wedad kenyan. 16 Na, pinekangan te Timanem

si Abraham aw bowad-bowad din. Kena aw
kedita te bowad-bowad i Abraham se pinekangan

te Timanem, meneng sebad olo bowad-bowad

din si Cristo. 17 Seini se kedegdagan te inso-
lat ko. Doen pakang te Timanem ki Abraham.
Pegkepenga te epat gatos ketlowan se omay, im-
pesolat te Timanem se punu ingkeliwat i Moises
diya te kedita te Judiyo. Pengkey doen punu
imbegay te Timanem ki Moises, meneng eked
palos pegkewedad se impakang te Timanem Kki
Abraham. Eked kepakay aw wedad ketomanan
te impakang din siyan. 18 Simpana meg-aneng-
aneng se Timanem te metolid kidon pineokit te
pegtolo tadon te punu ingkeliwat i Moises, wedad
den kekemowan te pakang, so meg-aneng-aneng
se Timanem te metolid kidon pineokit te pagod.
Meneng bowang se impakang te Timanem Kki
Abraham.

19 Na, pengkey benal wedad otaw eneng-
enengen te Timanem te metolid dan pineokit
te pegtolo te punu ingkeliwat i Moises, kena aw
wedad kekemowan te punu siyan. Impekeliwat
te Timanem se punu din diya te menge Judiyo
amon ketegahan te kedita te otaw te okomen din
dan so nekeinang dan te medaet. Se kenamay
te pegtolo te punu ingkeliwat i Moises, taman
0lo te pegdateng te siyan sebad bowad-bowad i
Abraham impakang. Pegpemegay te Timanem
te punu siyan, in-indan din iyan diya te menge
anghil. Penga niyan, ingkeliwat dan iyan diya ki
Moises, aw penga niyan sikandin se migkeliwat
heman kenyan diya te kedita te Judiyo. 20 Meneng
labi pa meépiya se pegpakang te Timanem diya
ki Abraham, so wedad palos doma migkeliwat
kenyan. Timanem ol0 se mig-indan kandin.

Kekemowan te punu ingkeliwat i Moises

21Tka niyo eg-aneng-aneng te pineokit te punu
siyan migkewedad se impakang te Timanem.
Kena niyan, so simpana mekekinawa kidon te
pedowan wedad temanan pineokit te pegtolo
te punu ingkeliwat i Moises, yan se peokit te
meg-aneng-aneng se Timanem te metolid kidon.
22 Meneng eked iyan kebatog, so doen kagi te

Timanem insolat te nekesala se kedita te otaw.
Meneng 0l0 pineokit te pegpemenal ki Jesu Cristo

se pegkekinawa te mépiya impakang te Timanem.

23 Te weda kay pa pemenal ki Cristo, eked
kepakay aw eked kay tolo te punu ingkeliwat i
Moises, aw timolo kay kenyan lamig te pegpekita
te Timanem te keilangan memenal kay ki Jesu
Cristo. 24 Yan heman se doun te impesolat te
Timanem se punu amon doen mengibing kenami
lamig te pegdateng i Cristo, amon meg-aneng-
aneng se Timanem te metolid kay pineokit te peg-
pemenal kandin. 25Na, so nemenal kay den ki Jesu
Cristo, wedad den kekemowan te ibingen kay pa
te punu ingkeliwat i Moises.

26 Na, songkani batd kaw den heman te
Timanem pineokit te pegpemenal niyo ki Jesu
Cristo. 27 So nemenal den se kedita niyo ki Cristo,
aw binonyagan kaw den tanda te pegtaking niyo
kandin, yan ontdo kaw den iling te pegkesawol
din. 28 Diya te kedita niyo egpemenal, wedad den
elet diya te menge Judiyo aw kena Judiyo. Wedad
heman elet diya te allang aw otaw kena allang.
Wedad heman elet diya te meama aw bayi. Mig-
onawa kaw den diya te Timanem, so migsebad
den se pedowan te kedita niyo diya ki Jesu Cristo.

29So migsebad den se pedowan niyo diya ki Cristo,
nekeakop kaw den diya te menge bowad-bowad
i Abraham, aw begayan kaw heman te mepiya
impakang te Timanem.

4

Menge bata te Timanem

1 Aw matay se otaw, bata din se tig-apo te
kedakel te kedOonan aw tana te amay din. Meneng
dalem te deitek pa se bata, iling te allang se
pegkesawol din, pengkey sikandin se nenig-apo te
kedita. 2Iling te allang se bata siyan, so dalem te
deitek pa sikandin, keilangan tomolo sikandin te
otaw tapay pinemalli te amay din lano meg-ipat
kandin aw megtonggo te kedonan aw tana, lamig
te aldaw tapay pinemalli te amay te peghegay
kenyan diya kandin. 3 Iling kidon kenyan. Te
weda pa dateng si Cristo, iling kidon te bata deitek.
Eked kepakay aw eked tadon toloi se ketanem te
kemonaan tadon aw ibeg te otaw dini te keney-
onan. 45 Meneng pegdateng te aldaw tapay pine-
malli te Timanem, insogo din dini te keneyonan
se Bata din aw impekeotaw din amon pineokit
kandin inangen kidon menge bata te Timanem.
Insogo si Jesus doton te menge Judiyo aw onto
timolo te punu ingkeliwat i Moises amon ipelowa
din se menge otaw egtolo te punu slyan.

6 Na, so bata kidon den te Timanem, impeogpa
te Timanem se Espiritu Santo diya kenitadon, aw
yan mepakay aw Ama se itawal tadon diya te
Timanem, 7 so pineokit te keido din, kena kaw den
iling te allang, meneng bata kaw din den. Na, so

bata kaw din den, kinewaen niyo heman se kedita
te ibegay din diya te menge bata din.

Ketetana i Pablo te tege Galasya

8 Na, kedengan te weda niyo pa ketegahi se
Timanem, neallang kaw te kena benal timanem
egtekingan niyo. 9 Meneng songkani, so netega-
han niyo den se benal Timanem, aw netegahan
kaw din den heman, ika niyo toda egtaking te ibeg
te otaw aw ketanem nekeallang kenyo kedengan.
10 Meneng iling te timinayog kaw den te Timanem
tapay pinemenalan niyo pineokit te pegtolo niyo
te ketanem tepad te aldaw te peg-etod, aw pista
te kelikit te bolan aw Kkelikit te omay, aw pengkey
kano seibeg niyo peg-inang kenyan. Meneng eked
kaw pekelowa lekat te sala pineokit te pegtolo
niyo kenyan. 110nto a netetana aw wedad ontong
te pegtolada ko kenyo tepad ki Jesu Cristo.

12Menge kedowa ko, seini se onto ibeg ko kenyo.
Peg-ilingi a niyo, so pegpemenal ko ki Cristo, li-
menga a te pegsalig ko diya te punu ingkeliwat i
Moises aw mig-iling a heman kenyo kena Judiyo
kena egsalig te punu, siyan egtoloen te menge
Judiyo.

Eked ko palos kelibeli se mépiya ininang niyo
kanak kedengan. 13 Se tagna ko pegdoton kenyo
kedengan, migtolada a kenyo te Mépiya Indan so
nesekitan a kidoen. 14 Pengkey nelimahan kaw
so doen mesakit ko, meneng weda a niyo lin-
doi. Mepiya se pegsagman niyo kanak. Simpana
doen anghil te Timanem aw kena si Jesu Cristo
lomaoy kenyo, iling te pegsagman niyo kandan se
pegsagman niyo kanak kedengan. 15 Netegahan

ko te onto kaw neluba te kidoen a doma kenyo, so
onto se ibeg niyo megtabang kanak pengkey eden.
Meneng iling te netoda den se pedowan niyo
kanak. 16 Aneng-aneng niyo besi, neopal a kenyo
te peg-indan ko kenyo te kebenalan. 17 Meneng se
menge doma otaw migtolada kenyo, onto kaw dan
inimendayan, meneng eden niyo aw meépiya se
tod dan kenyo, so ibeg dan, megbaet te pegsebad
te pedowan tadon, amon 0lo sikandan se toloen
niyo. 18 Mépiya aw doen menge otaw mengiman-
day kenyo, meneng keilangan mepiya se tod dan,
pengkey wedad a kidoen kenyo.

19 Menge bata ko te pegpemenal, ontd a nete-
tana kenyo, so onto ko ibeg tiboken niyo se peg-
taking ki Cristo. 20 Ibeg ko kidoen a kenyo amon
megpebelaw-belaway kidon, so weda ko ketegahi
aw eden se aneng-aneng niyo.

Polingun tepad te dowa pakang te Timanem

21 Na, sikiyo menge otaw ibeg somalig diya te
punu ingkeliwat i Moises, onto niyo eneng-enengi
aw eden se insolat tepad te punu siyan. 22 Nebasa
tadon diya te kagi te Timanem te doen didowa
bata i Abraham. Se sebad, timebaw diya te allang
din si Agar, aw se sebad bata din, timebaw diya
te esawa din si Sara. 23 Se bata din timebaw diya
te allang, yan se pigbata lekat te ibeg te otaw.
Meneng se bata din timebaw diya te kena allang,
yan se impakang te Timanem diya ki Abraham.
24Na, sein-indan ko seini gina, iling te sebad polin-
gun. Se dowa bayi seini, yan se impolingun te
dowa peokit. Se sebad peokit, yan se impolingun
ki Agar, so allang sikandin. Yan se pakang lekat

te bontod iningedanan Sinay, So yan se pinunuan
te Timanem te punu ingkeliwat i Moises. Iling
te neallang se kedita te otaw tomaking kenyan.
25 Se bontod te Sinay doton te Arabya, yan se
iningedanan Agar te menge otaw kidoen. Se
pigpolingunan dan te allang seini, yan se menge
Judiyo, so allang si Agar sipat menge bata din, aw
neallang heman se kedita te Judiyo egtaking te
punu ingkeliwat i Moises.

26 Meneng kena allang se esawa i Abraham si
Sara, aw yan se egpolingunan te kedita tadon
nemenal ki Jesus, so kena tadon se neallang diya
te punu ingkeliwat i Moises. 27 Doen insolat diya
te kagi te Timanem,

“Keluba ka sikona lokes, pengkey weda ka lumun
pegbata. Pegpegais ka tanda te luba nikaw,
pengkey weda ka lumun okit te egtebawan.
Pengkey tinenanan ka te esawa no, meneng
te modi aldaw, labi pa medita se bata no
diya te menge bata te bayi doen esawa.”

28 Na, menge kedowa ko, bata kidon den te
Timanem pineokit te pakang din. Iling kidon ki
Isaac timebaw diya ki Sara, so sikandin se bata im-
pakang te Timanem diya ki Abraham. 29 Meneng
te aldaw siyan gebii, se sebad bata piglaman pi-
neokit te Espiritu Santo siIsaac, yan se pinemilang
te kedowa din bata piglaman pineokit te ibeg te
otaw. Iling kidon te sebad bata impakang, so
egpemilangen kidon te menge otaw neallang te
punu ingkeliwat i Moises. 30 Meneng doen insolat
diya te kagi te Timanem,

“Pekeseyowi se allang aw bata din, so wedad palos

kedoOnanibegay diya te bata te allang. Toma-
lag iyan ibegay diya te bata te kena allang.”
31 Menge kedowa ko, kena kidon den iling te bata
te allang, so keilangan tomolo se allang. Meneng
iling kidon den te bata te kena allang, so mepakay
aw eked kidon den tolo te punu ingkeliwat i Moi-

ses.
)

Impelowa kidon i Cristo

1Weda kidon den keallang te punu ingkeliwat
1 Moises, so impelowa kidon den i Cristo lekat Kki-
doen. Ika niyo egkelibel kenyan. Ika niyo heman
toda egpeallang.

2 Penenelani niyo se kagi ko seini. Simpana
punu ingkeliwat i Moises se seligan niyo amon
meg-aneng-aneng se Timanem te metolid kaw,
wedad ontong te pegpemenal niyo ki Cristo. 3Ibeg
ko, onto niyo ini eneng-enengen. Pengkey sinu se
somalig te punu ingkeliwat i Moises amon meg-
aneng-aneng se Timanem te metolid sikandin,
kena 0l0 punu tepad te pegtoli se toloen din,
meneng keilangan toloen din se kedita te punu
ingkeliwat i Moises.

4Na, sikiyo meibeg eneng-enengen te Timanem
te metolid kaw pineokit te pegtolo niyo te punu
slyan, timinayog kaw den ki Cristo aw nebensihan
niyo den se tabang te Timanem. > Meneng aw si
Jesus se seligan tadon, tebangan kidon te Espiritu
Santo aw pelimanan tadon se aldaw te metoman
kidon eneng-enengen te Timanem te metolid ki-
don, 6 Diya te menge otaw nemenal den ki Cristo,
wedad elet diya te otaw tinoli aw otaw weda tolii.

Onawa iyan diya te Timanem. Meneng ibeg te
Timanem, ipekita tadon te benal se pegpemenal
tadon pineokit te dakel pedowan tadon.

7 Kedengan, onto kaw egtaking te kebenalan,
meneng seini, nepela a so limenga kaw den.
8 Kena Timanem se migsagda te pegtaking niyo
te kebenalan. 9 Peg-aha kaw amon eked kaw
ketini te tolada dan kena metolid, so iling kenyan
se ikegiyen tadon, “Pengkey deitek 0lo se yist,
meneng lomebag se kedakel te arina.” 10 Aneng-
aneng ko, memenal kaw te kagi ko kenyo seini, so
telekedowa kidon den pineokit te Pengolo tadon.
Meneng pengkey sinu se megbulung te aneng-
aneng niyo, yan se otaw ipelumun te Timanem.
11 Migkebolalaw dan so minikagi dan te egtolada
a te keilangan tolien kidon aw tomolo te punu
ingkeliwat 1 Moises amon meg-aneng-aneng se
Timanem te metolid kidon. Meneng kena iyan
benal. Simpana yan se ipegtolada ko, eked a den
pemilangi te menge Judiyo, aw eked a dan heman
kebensihi te pegtolada ko tepad te pegkematay i
Cristo doton te kros. 12Ibeg ko peden, megpetepo
heman se menge otaw egsamok kenyo, siyan egto-
lada te keilangan tomolo kaw te punu ingkeliwat
i Moises.

13 Menge kedowa ko, tinawal kaw te Timanem
amon ipelowa kaw din lekat te pegtolo niyo te
punu siyan. Pengkey weda kaw den keallang
kenyan, meneng ika niyo den eg-aneng-aneng te
mepakay aw tomaking kaw te medaet ibeg te pe-
dowan niyo. Meneng pedekelay kaw te pedowan,
aw petebangay kaw. 14 Netibok se kedita te punu
ingkeliwat i Moises diya te sebad punu seini,

“Kedekeli niyo se doma otaw te pedowan iling
te peg-aneng-aneng niyo te kenyo pegkeotawun.”
15 Meneng aw megpedindilay aw megbolaw kaw,
pekeaha kaw amon eked kebati se pegsebad te
pedowan niyo tomaking ki Jesu Cristo.

Espiritu Santo se tekingan

16 Seini se punu ko kenyo. Toloi niyo se Espiritu
Santo, amon eked niyo ketolo se medaetibeg te pe-
dowan niyo. 17 Eked pegsebad se medaet ibeg niyo
aw ibeg te Espiritu Santo. Yan se doun te egdowa-
dowa se aneng-aneng niyo, aw yan doen belabag
teibeg niyo inangen. 18 Meneng aw Espiritu Santo
se tekingan niyo, eked kaw den keallang te punu
ingkeliwat i Moises.

19 Netegahan tadon man den se eg-inangen te
otaw egtolo te medaet ibeg te pedowan dan. Iling
kani se eg-inangen dan. Eglayok te kena kandan
esawa, egkapoy, wedad yaya metibayi, 20 egsimba
te kena benal timanem, egpengenito, egpeopalay,
egdindil, eg-inga, mesayo egkeopal, demeten, eg-
peitongay dan, egpekontrahay dan, 21 egkeibeg
te kedonan te doma otaw, metiinem, eg-inang te
pengkey eden se ibeg dan inangen, aw doma pa
medaet inang iling kani. Sinagda ko sikiyo ke-
dengan, meneng toda a megsagda kenyo seini. Se
menge otaw eg-inang te medaet iling kenyan, yan
se eked pekeakop diya te peglowan te Timanem.

22 Meneng se otaw egbeya-beyaan te Espiritu
Santo, seini se eg-inangen din. Egkedekelan din se
doma otaw te pedowan, onto egkeluba, doen keli-
naw te pedowan din, egpeketayod te kelimahan,
meépiya se eg-inangen din, egkebowasag sikandin

diya te doma otaw, aw egkeseligan sikandin, 23 aw
mepiya se pedowan din, aw egpeketameng te
ibeg te pedowan din. Wedad palos punu ingke-
liwat i Moises te eked kepakay se peg-inang te
mepiya iling kenyan. 24 Se menge otaw migpe-
sakop diya ki Cristo, yan se mig-eked te pegtolo
te medaet ibeg te pedowan. 25 Se Espiritu Santo,
yan se nemegay kenitadon te pedowan wedad te-
manan, aw keilangan onto kidon tomolo kandin.
26 Keilangan eked kidon pegpelangkaw-langkaw,
eked kidon pegpetompuyusay, aw eked kidon

pegpeingaay.
6

Tebangan se doma otaw egpemenal

1 Menge kedowa ko te pegpemenal, aw doen
kitaen niyo sebad otaw egpemenal meg-inang
te medaet, mepiya aw sikiyo menge otaw onto
egbeya-beyaan te Espiritu Santo se megtabang
kandin, amon ibingen niyo sikandin lomiko diya
te pegpenimanem, meneng keilangan meépiya se
pedowan niyo kandin. Onto kaw pekeaha amon
eked kaw heman keboyo i Satanas. 2 Aw megpete-
bangay kaw, yan egtoloen niyo se punu i Cristo.
3 Aw aneng-aneng te otaw eked sikandin keboyo te
medaet, yan se lekatan te kedegdagan din pesalo
te kededatan, so neekalan sikandin. 4 Meneng
mepiya aw eneng-enengen te teg sebad-sebad
otaw se kandin eg-inangen, so aw megpekeaseb
sikandin meg-inang te mepiya, kena lekat te eg-
inangen te doma otaw se luba din, meneng lekat

te kandin eg-inangen. > Yan keilangan eneng-
enengen te teg sebad-sebad otaw se kandin eg-
inangen.

6 Se menge otaw pigtoledaan te kagi te
Timanem, yan se keilangan memegay te menge
meépiya diya te otaw migtolada kandan.

7 0nto niyo eneng-enengi se kebenalan seini.
Eked keekali se Timanem. Pengkey eden se ipang-
gas te otaw, yan heman se geniyen din. 38 Se
kelebadan niyan, aw tomolo se otaw te medaet
ibeg te pedowan din, domateng diya kandin se
kemetayun wedad temanan. Meneng se otaw
egbeya-beyaan te Espiritu Santo, yan se otaw be-
gayan din te keentayan wedad temanan. 9 Mepiya
aw eked kidon lenga meg-inang te mépiya, SO aw
domateng se aldaw tapay pinemalli te Timanem,
mekinawa tadon se ontong aw eked kidon lenga.
10Yan seini se mépiya inangen tadon. Gayed tadon
inangen se mepiya diya te kedita te otaw, aw labi
pa diya te menge kedowa tadon egpemenal.

Temanan te solat

11 Siak si Pablo se simolat te temanan te kagi
ko seini diya kenyo. Ehai niyo se kededakel te
pegsolat ko kani. 12 Se menge otaw egtolada te
keilangan tomolo kaw te punu ingkeliwat i Moises
aw tolien kaw, yan se otaw meibeg te meluba
se menge doma dan Judiyo pineokit te pegtolo
niyo te ketanem dan siyan. Eden dan aw pineoKkit
kenyan, eked dan pemilangi te menge doma dan
Judiyo, pengkey egpemenal dan ki Jesus nematay
doton te kros. 13 Siyan menge otaw egtolada te
keilangan tomolo kaw te punu ingkeliwat i Moises

aw tolien kaw, weda dan man ketolo se kedita te
punu siyan. Meneng ibeg dan tolien kaw amon
iduyun se kandan pegkeotawun pineokit te peg-
tolo niyo kandan. 14 Meneng se kanak, eked a
keibeg domuyun te kanak pegkeotawun. Sebad
0lo se iduyun ko, yan se Pengolo tadon si Jesu
Cristo. Nematay sikandin doton te kros amon
megpelowa kenitadon lekat te sala. Pineokit te
pegkematay din, kena a den egkeallang te medaet
ibeg te keneyonan, aw eked a den heman keibeg
taking te mekeboyo. 15 Pengkey tolien se otaw aw
eked, kena niyan se eglekatan te mepiya, meneng
se mepiya, yan se kaling pedowan wedad temanan
mekinawa tadon. 16 Timanem se egpemegay te
kelinaw te pedowan aw keido. Ibeg ko, ibegay
din iyan diya te kedita te otaw egpemenal aw
tomaking te kebenalan insolat ko seini, pengkey
diya te menge Judiyo aw menge otaw kena Judiyo.
17 Lekat seini, mepiya aw wedad otaw mengela
te siak se sebad sogounun i Jesus, so doen den
menge laas diya telawa ko lekat te pegpemilang te
doma otaw kanak tanda te pegtaking ko ki Jesus.
18 Menge kedowa ko, ibeg ko tebangan kaw te
Pengolo tadon si Jesu Cristo. Metoman iyan.

